
Politika-arazo nagusi batzuri buruz 
gertatzen dena, harrigarria da benetan. 
Are gehiago; iker-gai interesgarria ere 
izan baitaiteke. 

Hogei-ta-hamarretan, ESSBan stali-
nismoa hozitu zenean, bata bestearen 
ondoren heltzen ziren honaino berri 
ezin garrantzitsuagoak. 1934. Kirov, 
erhana, sarraskitua; 1936, Kamenev 
eta Zinoviev, bide bere t ik ; 1937. 
Radek, Piatakov; 1938, Bukharin; 
1940, Trotsky. Eta abar, 1917ko buru-
zagirik gehienak «traidore»tzat garbi-
tuak izan arte, eta Siberia miloikak eza-
gutuz. 

Batzuren jokabidea, halere, bitxia: 
ez-ikusia. «En Moscú no pasa nada». 

1988. Mosku, Roykov, Kirov, Buk
harin, Kamenev, Zinoviev, Radek, Pia
takov, ofizialki errugabeturik. Trots-
kiren beraren izkribu osoak, aurki 
Moskun berrargitaraturik. Txekosloba-
kiako Husak, Hungriako Kadar, Esto-
niako Vaino, Gromíko bera dirudienez, 
egintetik bazterurik. 

Are gehiago: burokrazikeriak salatu, 
eta autojestioaren beharra goitik gorai-
paturik. Alderdi bakarraren erreinua 
amaitu behar dela, eta pluralismo poli-
tiko aldarrikatua. Eta Sovietak (alegia: 
beheitik sortutako Herri-Batzordeak) 
indartu behar direla proposatu eta 
5.000 ordezkariren Batzarrak ahobatez 
onartua. 

Baina, berriro ere, ez-ikusia: «En 
Moscú no pasa nada». 

Eskuindarrak «Urriko Iraultza»ri 
buruz uzkur agertzea, bego. 

Baina Moskun gertatzen ari den al-
daketa harrigarriei guk ere ez-ikusia 
egitea, geure burua ezkerretan izan 
uste dugunok ere ez-entzuna egitea. 
bada, barka: orain dela mende erdi bat 
ezkerreko jendeak egin zuen hanka-
sartze bera egitea da. 

Eta, jakina: berberen mesedetan. 

